
Crna Gora 

Ministarstvo vanjskih poslova i evropskih integracija 
 

Broj:                                        Podgorica, 26. septembar 2014.  

   

PLATFORMA 

za zvaničnu posjetu potpredsjednika Vlade i ministra vanjskih poslova i 

evropskih integracija Crne Gore Igora Lukšića  Bosni i Hercegovini, 3. oktobra 

2014. godine 

Potpredsjednik Vlade i ministar vanjskih poslova i evropskih integracija Crne Gore Igor 

Lukšić boraviće u zvaničnoj posjeti Bosni i Hercegovini, 3. oktobra 2014, na poziv 

ministra vanjskih poslova i zamjenika predsjedavajućeg Vijeća ministara Bosne i 

Hercegovine, Zlatka Lagumdžije. 

Tom prilikom dva šefa diplomatije razgovaraće o aktuelnim pitanjima u odnosima dvije 

države, modelima intenzivnijeg regionalnog povezivanja, daljoj saradnji na planu 

evropskih integracija, a susret će biti prilika i za razmjenu mišljenja o kretanjima na 

međunarodnom planu.  

Dva šefa diplomatije potpisaće i Ugovor o saradnji između Crne Gore i Bosne i 

Hercegovine u konzularnoj zaštiti i viznim pitanjima.  

Tokom jednodnevne zvanične posjete Bosni i Hercegovini, planirani su susreti 

potpredsjednika Vlade i ministra vanjskih poslova i evropskih integracija Crne Gore 

Igora Lukšića sa najvišim zvaničnicima Bosne i Hercegovine – predsjedavajućim 

Predsjedništva BiH Bakirom Izetbegovićem, predsjedavajućim Vijeća ministara BiH 

Vjekoslavom Bevandom i ministrom vanjskih poslova i zamjenikom predsjedavajućeg 

Vijeća ministara BiH Zlatkom Lagumdžijom. 

Značaj posjete 

 

Odnosi Crne Gore i Bosne i Hercegovine konstantno napreduju u svim oblastima i na 

svim nivoima, a osim odličnog političkog dijaloga, kvalitetne i redovne saradnje na 

bilateralnom planu, osnaženi su zajedničkim evropskim ciljevima, regionalnim 

kontekstom i obostranom posvećenošću saradnji u tom formatu.  

Susret dva šefa diplomatije biće prilika za razgovore o aktuelnim pitanjima u 

bilateralnim odnosima, analizu do sada postignutih rezultata i afirmaciju dalje saradnje.  

Posjeta potpredsjednika Vlade Crne Gore i ministra vanjskih poslova i evropskih 

integracija I. Lukšića Bosni i Hercegovini predstavlja još jednu potvrdu odličnih odnosa 

i intenzivnog političkog dijaloga koje dvije države u kontinuitetu razvijaju, a čiji je cilj 

osnaživanje sveukupnih odnosa Crne Gore i Bosne i Hercegovine. Pored kvalitetnih 

dobrosusjedskih odnosa, relacije dvije zemlje karakteriše i odlična saradnja u 

regionalnim i multilateralnim okvirima. Regionalni kontekst koji dijelimo i zajednički 

evropski i evroatlantski ciljevi kojima težimo upućuju dvije države na intenzivniju 

saradnju na polju evropskih integracija. Na toj liniji, posjeta će biti prilika da se 

prenese naše očekivanje da će BiH napredovati na evropskom putu, te predstavi 

napredak Crne Gore u procesu evropskih integracija.  

Zvaničnoj posjeti potpredsjednika Lukšića prethodila je zvanična posjeta predsjednika 

Vlade Mila Đukanovića Bosni i Hercegovini 3. juna 2014, tokom koje su i na najvišem 

niovu potvrđeni zajednički interesi i razmatrane moguće bilateralne aktivnosti i budući 

projekti, koji bi doprinijeli snaženju odnosa dvije države.  

Postojeći obim ekonomske saradnje između Crne Gore i Bosne i Hercegovine ne 

odgovara realnim kapacitetima i mogućnostima, stoga će jačanje saradnje u ovoj 

oblasti biti važna tema u razgovorima ministra Lukšića sa zvaničnicima Bosne i 

Hercegovine. Korišćenje i modernizacija postojećih infrastrukturnih kapaciteta, 

saradnja poslovnih zajednica, kao i zajednički projekti i nastupi prema trećim tržištima 

sastavni su dio  projektovane ekonomske agende.  

Dva ministra razgovaraće i o održavanju bilateralnih i konzularnih konsultacija, koje bi 

tokom ove godine trebalo da se održe u Crnoj Gori.  

Posjeta je i prilika za dijalog o produbljivanju saradnje u nizu oblasti od obostranog 
interesa, uključujući: 

 

- snaženje odnosa u oblasti pravosuđa i unutrašnjih poslova; 

- unapređenje saradnje u oblasti saobraćaja, u cilju poboljšanja saobraćajne 

povezanosti (izgradnja pruge Nikšić-Čapljina, rekonstrukcija dijela puta od Foče 

do Plužina, promovisanje saradnje sa Lukom Bar); 

- snaženje saradnje u oblasti energetike, posebno u vezi sa korišćenjem 

hidropotencijala sliva Trebišnjice; 

- intenziviranje komunikacije u resoru turizma; 

- obrazovnu, kulturnu i naučnu saradnju; 

- jačanje ugovorno - pravne osnove;  

- jačanje saradnje u okviru regionalnih i multilateralnih inicijativa. 

 

Nakon posjete ministra Lukšića Sarajevu, planirano je održavanje bilateralnih političkih 

konsultacija između dva ministarstva vanjskih poslova do kraja tekuće godine,  što će 

biti prilika za nastavak dijaloga u cilju daljeg unapređenja bilateralnih odnosa i 

sprovođenja eventualnih dogovora postignutih tokom susreta šefova diplomatija.  

Sastav delegacije 

Delegaciju Ministarstva vanjskih poslova i evropskih integracija Crne Gore, tokom 

zvanične posjete Bosni i Hercegovini, predvodiće potpredsjednik Vlade i ministar 

vanjskih poslova i evropskih integracija Igor Lukšić. Članovi delegacije će biti: 

- Dragan Đurović, Ambasador Crne Gore u Bosni i Hercegovini 

- Tamara Mugoša, direktor Direkcije za susjedne zemlje 

 

Troškove zvanične posjete potpredsjednika Vlade i ministra vanjskih poslova i 

evropskih integracija Crne Gore Igora Lukšića i članova delegacije snosiće Ministarstvo 

vanjskih poslova i evropskih integracija Crne Gore.  

 

Predlog zaključka 

Vlada Crne Gore, na sjednici od________________________2014. godine, razmotrila 

je i usvojila Platformu za zvaničnu posjetu potpredsjednika Vlade i ministra vanjskih 

poslova i evropskih integracija Crne Gore, Igora Lukšića, Bosni i Hercegovini, 3. 

oktobra 2014. godine.   

Istovremeno, Vlada Crne Gore je odredila članove delegacije, koju predvodi 

potpredsjednik Vlade i ministar vanjskih poslova i evropskih integracija Crne Gore Igor 

Lukšić: 

- Dragan Đurović, Ambasador Crne Gore u Bosni i Hercegovini 

- Tamara Mugoša, direktor Direkcije za susjedne zemlje 

 

 

 

 

 

 

 

 
 

 

 

 

 

           




